
Qara dəniz və Xəzər dənizi arasın-
da yerləşən Cənubi Qafqaz regionu 
Cənub-Şimal və Qərb-Şərq enerji və 
nəqliyyat xətlərinin kəsişməsi və Xəzər 
hövzəsi enerji mənbələrinə sahib olma-
sı baxımından böyük əhəmiyyət daşıyır. 
Avrasiyanın mühüm strateji əhəmiyyətli 
ölkəsi kimi dəyərləndirilən Azərbaycanın 

həyata keçirdiyi və dəstəklədiyi 
strateji layihələr də Avropa qitəsində 
təhlükəsizliyin gücləndirilməsinə öz 
töhfəsini verir, regional iqtisadi-siyasi in-
kişafın təmin olunmasına şərait yaradır. 

Qürurverici haldır ki, Azərbaycan 
Avrasiyada sistemli proqramlar həyata 
keçirən yeganə Qafqaz ölkəsidir. 
Nüfuzlu siyasi şərhçilərin sözlərinə 
görə, Trans-Anadolu Qaz Boru Kəməri 
(TANAP) layihəsinin nümunəsində 
Bakı müstəqil enerji siyasətini həyata 
keçirməyə tam hazır olduğunu nüma-
yiş etdirir. Ən əsası, yeni beynəlxalq 
enerji layihələrini inkişaf etdirməklə 
Azərbaycan həm də Avropa ilə Asiya 
arasında sülh və əməkdaşlıq körpü-
sü rolunu oynayır. Bu, ölkənin xarici 
siyasətinin regional inteqrasiyaya 
töhfə verdiyini təsdiqləyir və yeni enerji 
layihələrinin icrası Azərbaycanın fəal 
diplomatik fəaliyyəti fonunda baş verir. 
Xüsusilə də Aİ və NATO ilə əlaqələrin 
müntəzəm inkişafı rəsmi Bakının yü-
rütdüyü çoxşaxəli və praktik siyasətin 
nəticəsi kimi qiymətləndirilir.

Heç kimə sirr deyil ki, Avropa İttifaqı 
Azərbaycanın əsas ticarət tərəfdaşıdır. 
Bu faktı rəqəmlər də təsdiqləyir. Belə 
ki, ölkəmizin xarici ticarətində Avropa 
İttifaqının payı 40 faizə bərabərdir. 
Ötənilki ticarət dövriyyəsi, demək olar 
ki, 9,5 milyard ABŞ dollarına bərabər 
olmuşdur. Hazırda Azərbaycanın 
Avropa İttifaqına üzv dövlətlərlə 
ixracının həcmi 6,8 milyard ABŞ 
dolları təşkil edir. Bununla yanaşı, 
Aİ-yə üzv dövlətlərdən  1700-dən 
çox şirkət Azərbaycanda fəaliyyət 
göstərir. Bu, həmçinin Azərbaycan 
ilə Aİ arasında iqtisadi fəaliyyətinin 
miqyasını nümayiş etdirir. Azərbaycan 
Avropa İttifaqının 9 üzv dövləti ilə 
strateji tərəfdaşlıq haqqında sənədlər 
imzalamışdır və ya qəbul edilmişdir. 
Buna görə də, Avropa İttifaqına üzv 
dövlətlərin üçdəbiri Azərbaycanı strateji 
tərəfdaş hesab edir və bu, əlbəttə ki, 
rəsmi Bakının çox böyük nailiyyəti 
kimi dəyərləndirilir, eyni zamanda, 
əməkdaşlıq üçün əlavə imkanlar da 
yaradır. Ümumiyyətlə, Aİ–Azərbaycan 
münasibətləri fərqli, amma bir-birini 
tamamlayan müxtəlif müstəvilərdə 
həyata keçirilir. Azərbaycanın Aİ 
ilə “Şərq Tərəfdaşlığı” proqramı 
çərçivəsindəki əməkdaşlığı 2004-cü 
ildə qəbul olunmuş “Avropa Qonşuluq 
Siyasəti” və ikitərəfli münasibətlərin 

hüquqi əsasını təşkil edən, 1996-cı ildə 
imzalanmış Tərəfdaşlıq və Əməkdaşlıq 
Sazişi üzərində qurulmuşdur. Xüsusilə 
qeyd olunmalıdır ki, münasibətlərin 
sürətli inkişafı əlaqələrin daha da 
dərinləşdirilməsinə rəvac vermişdir.

Azərbaycan artıq öz investisiyaları 
ilə Avropa bazarına daxil olmuşdur. 
Ölkəmiz indi həm də xaricə sərmayələr 
yatıraraq, investisiya portfelini 
şaxələndirir. Azərbaycan artıq Avro-
pa İttifaqının bəzi üzv ölkələrinə yüz 
milyonlarla avro məbləğində investisiya 
yatırmışdır. Bu proses uğurla davam 
edir. Cari ilin 18 iyul tarixində  Prezident 
İlham Əliyevin və Avropa İttifaqı Şu-
rasının prezidenti Şarl Mişelin birgə 
keçirdikləri mətbuat konfransında ölkə 
başçısı bildirmişdir ki, yanvarın 1-dən 
bu günədək Azərbaycandan Avropa 
İttifaqına üzv dövlətlərə, xüsusilə İtaliya, 
Yunanıstan və Bolqarıstana 3 milyard 
kubmetrdən çox təbii qaz ixrac olun-
muşdur. Prezident İlham Əliyev xüsusilə 
vurğulamışdı ki, Avropa bazarına ixrac 
olunacaq təbii qazın həcmi artacaq. 

Qeyd etmək yerinə düşər ki, 
uzun illərdir Azərbaycan Avropa 
istehlakçılarının etibarlı xam neft 
təchizatçısıdır. Bundan sonra, əlbəttə 
ki, qaz təchizatçısı kimi Azərbaycanın 
potensialı artacaq və ölkə başçısının 
vurğuladığı kimi, bu, ixracatçı olaraq 
ölkəmiz üçün, tranzit ölkələr və istehlak-
çılar üçün daha çox imkanlar yara-
dacaq. Çünki Azərbaycan qazı təkcə 
yeni marşrutdan olan qaz deyil, yeni 
mənbədən olan qazdır və bu, layihəni 
həqiqətən də enerji təhlükəsizliyi 
layihəsinə çevirir.  Prezident İlham 
Əliyev dekabrın 15-də Brüsseldə 
keçirilən Avropa İttifaqının “Şərq 
Tərəfdaşlığı” Sammitində çıxışında 
Azərbaycan qazının etibarlı və yeni 
mənbə olaraq Avropa İttifaqı bazarına 
çatdırıldığını bir daha vurğulamışdır.

Xüsusilə qeyd etmək lazımdır ki, 
Avropa İttifaqının “Şərq Tərəfdaşlığı” 
ölkələrinin Brüsseldə keçirilən altın-
cı sammitinin yekunu olaraq qəbul 
edilən birgə bəyannamə rəsmi Bakı-
nın mövqeyini tam əks etdirir. Bunu 
rəsmi Bakının xarici siyasətinin növbəti 
qələbəsi kimi  də qiymətləndirmək 
olar. Belə ki, birgə bəyannaməyə 
əsasən, Avropa İttifaqı bütün tərəfdaş 
ölkələrin müstəqilliyini, suverenliyini və 
ərazi bütövlüyünü onların beynəlxalq 
səviyyədə tanınmış sərhədləri 

çərçivəsində dəstəkləyir. Sənəddə 
mehriban qonşuluq münasibətlərinə, 
etimadın möhkəmləndirilməsinə 
yönəlmiş tədbirlərə, “Şərq Tərəfdaşlığı” 
regionunda nəqliyyat əlaqələrinin 
gücləndirilməsinə dəstək ifadə olu-
nur. Bu prinsiplər Azərbaycanın 
postmünaqişə dövrü gündəminə tam 
uyğundur. 

Bundan əlavə, bəyannamənin 
mətnində “Şərq Tərəfdaşlığı” re-
gionundakı münaqişələrdən zərər 
çəkmiş əhaliyə dəstək tədbirlərinin 
vacibliyi qeyd olunur.  Azərbaycanla 
Avropa İttifaqı arasında yeni ikitərəfli 
əhatəli razılaşmaya dair danışıqlar-
da əldə edilmiş irəliləyiş alqışlanır. 
Bəyannamədə Cənub Qaz Dəhlizi 
layihəsinin yekunlaşması yüksək 
qiymətləndirilir, Azərbaycanın Avropanın 
qaz təchizatının şaxələndirilməsində 
rolu xüsusi qeyd edilir. Bir sözlə, 
Azərbaycan-Aİ əlaqələri sürətlə 
inkişaf edir və tərəflər bu əlaqələrin 
dərinləşdirilməsində maraqlı olduqla-
rını bildirirlər. Münasibətlərin xarakteri 
və yaradılmış hüquqi-normativ baza 
Azərbaycan–Aİ əlaqələrinin gələcəkdə 
də yüksək templə inkişaf edəcəyini 
təsdiqləyir.

Eyni sözləri Azərbaycan–NATO 
əlaqələri barədə də demək olar. 
Azərbaycanın xarici siyasətində də 
əsas vəzifələrdən biri Avroatlantik 
məkanın təhlükəsizliyinin qorunmasın-
da və sülhün təmin edilməsində strateji 
rol oynayan NATO ilə münasibətlərin in-
kişaflna nail olunmasıdır. Xatırladaq ki, 
Azərbaycan 1994-cü ildən  NATO-nun 
“Sülh naminə tərəfdaşlıq”, 2004-cü 
ildən isə “Fərdi tərəfdaşlıq” proqramları-
na qoşulmuş, 1999-cu ildə NATO PA-ya 
müşahidəçi, 2002-ci ildən isə assosiativ 
üzv qəbul edilmişdir. 

Azərbaycan Silahlı Qüvvələrinin 
birləşmələri müxtəlif vaxtlarda Koso-
vo, İraq və Əfqanıstanda sülhməramlı 
qoşunların tərkibində iştirak etmişlər. 
2018-ci ilin yanvar ayından Azərbaycan 
NATO-nun Əfqanıstanda keçirdiyi 
"Qətiyyətli dəstək" missiyası üzrə 
Azərbaycan Ordusunun sülhməramlı 
kontingentinin şəxsi heyətinin sayı 120 
nəfər olmuşdu. 

Qeyd etmək yerinə düşər ki, 
Azərbaycan Ordusunun sülhməramlı 
kontingenti Kabil Beynəlxalq Hava 
Limanının mühafizəsi tapşırığını 
peşəkarlıqla icra etmiş və hava limanını 

ən sonuncu  tərk edənlərdən biri olmuş-
du. Bununla bağlı, NATO Baş katibinin 
Cənubi Qafqaz və Mərkəzi Asiya üzrə 
xüsusi nümayəndəsi Xavyer Kolomina 
Əfqanıstanda alyansa göstərdiyi dəstəyə 
görə Azərbaycana minnətdarlığını bil-
dirmişdi. O, Azərbaycan bölmələrinin bu 
ilin avqustunda NATO-nun müttəfiq və 
tərəfdaşlarının şəxsi heyətinin təxliyəsi 
üzrə səylərinin dəstəklənməsində rolunu 
xüsusi vurğulamışdı. Brüsseldə Pre-
zident İlham Əliyev ilə birgə keçirilən 
mətbuat konfransında NATO-nun 
Baş katibi Yens Stoltenberq xüsusilə 
vurğulamışdır ki, Azərbaycan alyan-
sın Əfqanıstandakı sabiq missiyasına 
mühüm töhfələr vermişdir. Azərbaycan 
Silahlı Qüvvələri Kabil Hava Limanında 
bu yay aparılan təxliyə işləri zamanı 
təhlükəsizliyin təmin edilməsində fəal rol 
oynamışlar.

Müstəqil dövlət kimi balanslaşdırıl-
mış xarici siyasət yürüdən Azərbaycan 
strateji əhəmiyyətli regionların 
təhlükəsizliyinin etibarlı və davamlı 
qorunmasında mühüm geosiyasi faktor 
kimi çıxış edir. Prezident İlham Əliyevin 
dekabrın 14-də Belçika Krallığının pay-
taxtı Brüsseldə NATO-nun Şimali Atlan-
tika Şurasının iclasında iştirak etməsi 
bu reallığı bir daha təsdiqləyir. İclasda 
Azərbaycan–NATO əməkdaşlığının 
və praktiki müstəvidə əməkdaşlığın 
inkişafının, Alyansın Əfqanıstanda 
keçirilən "Qətiyyətli dəstək" missiyası-
na ölkəmizin töhfəsinin, Azərbaycanla 
NATO arasında planlaşdırma ana-
liz prosesinin və digər proqramlar 
çərçivəsində əməkdaşlığın inkişaf 
etdirilməsi məsələlərinin, həmçinin 
Azərbaycanın Avropanın enerji 
təchizatında rolunun, regional proseslər 
barədə ətraflı fikir mübadiləsinin 
aparılmasını Azərbaycan–NATO 
əməkdaşlığının sabit və davamı inkişa-
fının göstəricisi kimi qiymətləndirmək 
olar. Prezident İlham Əliyev iclasda 
diqqətə çatdırmışdır ki, NATO-nun 
 20-yə yaxın ölkəsi Azərbaycandan 
neft idxal edir. Həmçinin alyansın 4 
ölkəsinin, o cümlədən, Türkiyənin 
Azərbaycandan qaz idxal etdi-
yi və gələcəkdə bu coğrafiyanın 
genişləndirilməsi imkanlarının olduğu 
diqqətə çatdırılmışdır. İclasda, həmçinin 
Azərbaycanın enerji təchizatı sahəsində 
etibarlı tərəfdaş olduğu, alternativ 
mənbə və alternativ xətt üzrə Avropanın 
enerji təhlükəsizliyinə töhfələr verdiyi 
qeyd edilmişdir.

Səbuhi MƏMMƏDOV,  
“Xalq qəzeti”

Avroatlantik təşkilatlarla  
əməkdaşlıq genişlənir

Azərbaycanın xarici siyasətində 
Avroatlantik təşkilatlarla əməkdaşlıq 
əlaqələrinin inkişaf etdirilməsi mühüm 
yer tutur. Buna görə də, təsadüfi deyil ki, 
Avrasiyanın strateji əhəmiyyətli ərazisində 
yerləşən Azərbaycanın Avropa İttifaqına (Aİ), 
eləcə də Şimali Atlantika Müqaviləsi Təşkilatına 
(NATO) üzv dövlətlərlə siyasi və iqtisadi 
münasibətləri uğurla inkişaf edir. Hər iki 
nüfuzlu güc mərkəzi ilə əlaqələrin genişlənməsi 
məsələsini rəsmi Bakı diqqət mərkəzində 
saxlayır.  Prezident İlham Əliyevin Brüsselə 
son işgüzar səfərinin nəticələri də belə 
deməyə əsas verir ki, Avroatlantik strukturlar 
İkinci Qarabağ müharibəsindən qalib çıxmış 
Azərbaycanın Cənubi Qafqaz regionunda 
yaratdığı reallıqlar fonunda ölkəmizlə hərtərəfli 
əlaqələrin inkişafına təkan verəcək addımların 
atılmasında maraqlıdır.

Qarşıda bizi quruculuq zəfəri gözləyir
X alqın xarakteri Vətənə, dövlətə sədaqət əsasında formalaşır. Təbii ki, bu 

formalaşma tarixi şəxsiyyətlərin dühası, Vətən təəssübü, dövlətçilik sevgisi 
ilə gerçəkləşir və bu, ölkənin dünyəvi proseslərə inteqrasiyasına təkan verir.

Müasir Azərbaycanın dövlətçilik mema-
rı olan böyük tarixi şəxsiyyət Heydər Əliyev 
azərbaycançılıq ideologiyasını dünyəvi, bəşəri 
ideologiya ilə yaşatmağın metodologiyasını 
yaratdı. Müstəqillik dövründə bu metodologi-
ya Azərbaycan dövlətçiliyinin və Azərbaycan 
dövlətinin beynəlxalq miqyasda tanınma simvo-
lu olub.

Dünya azərbaycanlılarının birinci qurul-
tayında ulu öndər demişdi: “Bizim hamımızı 
birləşdirən, həmrəy edən azərbaycançılıq 
ideyasıdır, azərbaycançılıqdır. Azərbaycan 
dövlət müstəqilliyni əldə edəndən son-
ra azərbaycançılıq aparıcı ideya kimi həm 
Azərbaycanda, həm də bütün dünyada yaşa-
yan azərbaycanlılar üçün əsas ideya olubdur. 
Biz həmişə bu ideya ətrafında birləşməliyik. 
Azərbaycançılıq öz milli mənsubiyyətini qoruyub 
saxlamaq, milli-mənəvi dəyərlərini qoruyub 
saxlamaq, eyni zamanda, onların ümumbəşəri 
dəyərlərlə sintezindən, inteqrasiyasından 
bəhrələnmək və hər bir insanın inkişafının təmin 
olunması deməkdir”. 

Bolşevik Rusiyası Azərbaycan Demokratik 
Respublikasını ilhaq etmişdi. Ancaq xalqın 
dövlətçilik amalını, mübarizə əzmini ilhaq 
etməyə qüdrəti çatmadı. Xalq on illərlə gizlin-
aşkar dövlətçiliyinin bərpası üçün mübarizə 
apardı. Xalqın mübarizə əzmi 1989-cu ilin 
sonlarında SSRİ – İran sərhədində, Naxçıvan-
da, İranın Azərbaycanla sərhəddində tikanlı 
məftilləri dağıtdı. Bu əzmin qarşısını nə SSRİ 
ala bilərdi, nə də İran.

Bu hadisə dünya ictimaiyyətinə bir gerçəkliyi 
xatırlatdı: Azərbaycan xalqı dövlətçiliyini bərpa 
etməkdə israrlıdır və buna  nail olacaq.

Böyük tarixi şəxsiyyət Heydər Əliyev bu 
hadisəni azərbaycançılığın kükrəyişi kimi 
dəyərləndirdi və bu həmrəyliyin dünyəvi  xa-
raker alması üçün 1991-ci il dekabrın 16-da 
Naxçıvan Muxtar Respublikası Ali Məclisinin ic-
lasında 31 Dekabrın Dünya Azərbaycanlılarının 
Həmrəylik Günü kimi qeyd olunması haqqında 
qərar qəbul edildi. Azərbaycan Respublikası 
Ali Sovetinin Milli Şurası 31 dekabrın Dünya 
Azərbaycanlılarının Həmrəylik Günü elan olun-
ması barədə qanun qəbul etdi.

2001-ci il noyabrın 9-10-da Dünya 
azərbaycanlılarının I qurultayı keçirildi (19 
il sonra bu tarixin müqəddəsliyini dünya 
Azərbaycanlıları daha gözəl bir ovqatla  – 
Zəfər Günü ilə yaşadı). Qurultayda dünyanın 
36 ölkəsində yaşayan azərbaycanlıları təmsil 
edən 200-dən çox təşkilatdan 406 nümayəndə 
iştirak etdi. Bu qurultayda Azərbaycanın, 
azərbaycanlıların daha nurlu sabahları 
üçün illərə ömür qüdrəti verənlər ən böyük 
azərbaycanlının – tarixi şəxsiyyət Heydər 
Əliyevin Azərbaycan naminə dəyərli tövsiyələrini 
dinlədilər. Nümayəndələr dünyəvi siyasətdə 
azərbaycançılığın yerinin möhkəmləndirilməsi 
üçün nələr etməyin, necə etməyin nəzəri 
əsaslarını da öyrəndilər.

Dünya azərbaycanlılarının I qurultayının 
keçirilməsinin həm Azərbaycan üçün, həm 
də bütün dünya azərbaycanlıları üçün çox 
əhəmiyyətli olduğunu qeyd edən ulu öndər dedi: 
“Müxtəlif ölkələrdə yaşayan azərbaycanlıların 
hər biri yaşadığı ölkədə həyatını özü 
istədiyi kimi qurub yaşayır. Yaşadığı ölkənin 
vətəndaşıdır, onun qanun-qaydaları ilə yaşa-
malıdır və istədiyi yol ilə getməlidir. Ancaq, eyni 
zamanda, indi azərbaycanlıların bir müstəqil 
dövləti mövcud olduğu halda, dünyanın müxtəlif 
ölkələrində yaşayan azərbaycanlıların bir-biri ilə 
daha da sıx əlaqə qurması, öz həmrəyliklərini 
bəyan etməsi və müstəqil Azərbaycan dövləti 
ilə əlaqələr yaratması tarixin bu mərhələsində 
çox əhəmiyyətli bir vəzifə kimi meydana çıxır. 
Bizim vəzifəmiz, Azərbaycan dövlətinin vəzifəsi 
ondan ibarətdir ki, bütün ölkələrdə yaşa-
yan azərbaycanlılara mümkün olan qayğını, 
diqqəti göstərsin, onların həyatı ilə maraq-
lansın və dövlətimizlə ayrı-ayrı ölkələrdə olan 
Azərbaycan icması arasında əlaqələri daha 
da inkişaf etdirsin. Azərbaycanın xaricində 
yaşayan azərbaycanlılar isə gərək, indi 
müstəqil Azərbaycan ilə daha da sıx əlaqələr 
qursunlar. Bunlar hamısı dünyada olan bütün 
azərbaycanıların birliyinin, həmrəyliyinin təmin 
olunması üçün əsas şərtlərdir”.

Ulu öndərin “Xalqları dil qədər, milli-mənəvi 
ənənələr qədər, dəyərlər qədər birləşdirən 
başqa bir vasitə yoxdur. Biz bu vasitədən daim 
istifadə etməliyik” fikri qurultayın leytmotivi kimi 
dinlənilmişdi.

Qurultayda qətnamə, nümayəndələrin bütün 
dünya azərbaycanlılarına müraciəti ilə bir sırada 
Ermənistan–Azərbaycan, Dağlıq Qarabağ 
problemi ilə əlaqədar dünya ictimaiyyətinə, 
beynəlxalq təşkilatlara, xarici ölkələrin hökumət 
rəhbərlərinə və parlamentlərinə müraciətlər 
də qəbul olundu. BMT Təhlükəsizlik Şurasının 
qətnamələrinə əməl etməyən Ermənistana 
ciddi beynəlxalq təzyiq göstərməyən dünya 
ölkələri bu müraciəti Azərbaycan Ordusunun 
həll edəcəyini bilməli idi. 19 il sonra dünya 
dövlətləri gördü ki, Azərbaycan Respublikasının 
Prezidenti cənab İlham Əliyevin qürurla dediyi 
“Azərbaycan güclü dövlətdir və onun güclü 

ordusu var” xəbərdarlığı nə qədər real imiş!
Dünya Azərbaycanlılarının Həmrəylik 

Günü Azərbaycan dövlətçiliyinin daha da 
möhtəşəmləşməsində Heydər Əliyev dühasının 
bəşəriliyinə düşən işıq oldu.

Ümummilli liderimiz 31 Dekabr Dün-
ya Azərbaycanlılarının Həmrəylik Günü 
münasibətilə xarici ölkələrdə yaşayan soy-
daşlarımıza müraciətlərindən birində deyir-
di: "Dünya Azərbaycanlılarının Həmrəylik 
Gününün dövlət bayramı kimi qeyd edilməsi 
xalqımızın milli azadlıq mübarizəsinin məntiqi 
nəticəsi olaraq artıq xoş ənənəyə çevrilmişdir. 
Qədim və zəngin tarixə malik olan Azərbaycan 
xalqının dirçəlişini, tərəqqisini və milli birliyini 
əks etdirən, onu müstəqil dövlətçilik uğrunda 
müqəddəs və məsuliyyətli mübarizəyə səfərbər 
edən həmrəylik günü hər bir azərbaycanlı 
üçün inam və ümid anıdır. Hal-hazırda dün-
yanın müxtəlif ölkələrində milyonlarla soyda-
şımız yaşayır, işləyir, fəaliyyət göstərir. Buna 

baxmayaraq, onların milli-mənəvi varlığını 
yaşadan yeganə bir dövlət var. Bu, müstəqil, 
suveren Azərbaycan Respublikasıdır. Dünya 
azərbaycanlılarının birliyi və həmrəyliyi ideyası-
nın əsasını da məhz Azərbaycan dövlətçiliyinə, 
xalqımızın dilinə, dininə, milli-mənəvi varlığı-
na və ümumbəşəri dəyərlərə hörmət, onların 
daim qorunmasına, yaşamasına qayğı təşkil 
edir". Bu kəlamlar Azərbaycanın bu günündə 
deyilib, gələcəyi üçün deyilib. Bu kəlamları ən 
böyük azərbaycanlı deyib, "Hər bir insan üçün 
onun milli mənsubiyyəti onun qürur mənbəyidir. 
Mən həmişə fəxr etmişəm, bu gün də fəxr 
edirəm ki, mən azərbaycanlıyam!" – bunu 
müdrik tarixi şəxsiyyət deyib. Ona görə Dünya 
Azərbaycanlılarının Həmrəylik Günü hər bir 
azərbaycanlı üçün bu səviyyədə doğmadır, 
əzizdir. “Mən azərbaycanlıyam!” deyən hər bir 
şəxs bu günün mahiyyətini yaşam fəlsəfəsi bilir, 
ömrünü bu fəlsəfənin işığında yaşayır.

2020-ci ilin dekabrın 31-də – Dünya 
Azərbaycanlılarının Həmrəylik Günündə bütün 
azərbaycanlıları təbrik edən Azərbaycan Res-
publikasının Prezidenti cənab İlham Əliyev dedi: 
“Xalqımıza milli qürur və şərəf hissini, qələbə 
sevincini, üçrəngli bayrağımızı işğaldan azad 
olunmuş torpaqlarımızda, Qarabağın tacı olan 
müqəddəs Şuşada dalğalandıran müzəffər 
ordumuzun bütün şəxsi heyətinə bir daha dərin 
minnətdarlığımı bildirirəm”. Bu minnətdarlıq 
44 gün davam edən Vətən müharibəsində 
qazanılan zəfərdən 44 gün sonra deyilib. 
Müqəddəsliyə müqəddəs münasibət kimi. Bu 
müqəddəs münasibət həmrəylik gününün ovqa-
tını müqəddəsliklə tamamlamışdı.

Böyük tarixi şəxsiyyət Heydər Əliyev de-
yirdi: "Harada olursa-olsun azərbaycanlıların 
birlikdə, bərabər olması əsas şərtlərdən 
biridir. Biz çalışırıq ki, Azərbaycanın 
daxilində bütün qüvvələri toplayaq. Eyni 
zamanda, Azərbaycandan kənarda yaşayan 
azərbaycanlılar da öz qüvvələrini toplamalı-
dırlar. Ayrı-ayrı qüvvələrin, qrupların arasın-
da fikir müxtəlifliyi ola bilər. Bu, təbii haldır. 
Ancaq Azərbaycanın müstəqilliyini qorumaq, 
ərazi bütövlüyünü saxlamaq üçün hamı 
bütün başqa fikirləri kənara qoyub birləşməli, 
bir hədəfə vurmalı, bir məqsədə xidmət 
etməlidir". Bu fikirlər həm azərbaycançılığın 
ideoloji əsaslarını müəyyənləşdirirdi, həm 
də Dünya Azərbaycanlılarının Həmrəylik 
Gününün mahiyyətini. Xalqımız 20 ildi belə 
kəlamların bəşəri dərkinin cazibəsində yaşa-
yır, azərbaycançılıq üçün yaşayır, Azərbaycan 
dövlətçiliyi üçün yaşayır, Azərbaycan üçün 
yaşayır. Belə yaşadılan azərbaycançılıq 
Azərbaycan Respublikasının Prezidenti 
müzəffər Ali Baş Komandan cənab İlham 
Əliyevin sərkərdəliyi ilə işğala son qoydu.

İndi işğaldan azad edilmiş ərazilərimizdə 
quruculuq işləri aparılır. Dünya azərbaycanlıları 
bu prosesin də uğurla başa çatacağına əmindir.

Mən bütün soydaşlarımızı Dünya 
Azərbaycanlılarının Həmrəylik Günü münasibəti 
ilə təbrik edirəm. Əminəm ki, yaxın illərin 
bu günündə xalqımızı Vətən müharibəsində 
qazanılan zəfərin davamı olan quruculuq zəfəri 
münasibəti ilə təbrik edəcəyik.

Səbinə XASAYEVA,  
Milli Məclisin deputatı

Ekologiya və Təbii Sərvətlər Nazir-
liyinin mətbuat konfransında Milli 
Hidrometeorologiya Departamen-

tinin direktoru Umayra Tağıyeva bildirib 
ki, Xəzər dənizinin səviyyəsi 2021-ci ildə 
35 sm aşağı düşüb.

Departament direktoru qeyd edib ki, suyun 
səviyyəsinin aşağı düşməsi Xəzəryanı ölkələri 
də narahat edir: "Dənizin səviyyəsinin aşağı 
enməsi Xəzəryanı ölkələrdə narahatlıq doğu-
rur. Suyun səviyyəsi 2005-ci illə müqayisədə 
119 sm düşüb. Enmə səviyyəsi ən çox bu il 
qeydə alınıb. Gələn ilin mart ayında nazirli-
yin təşəbbüsü ilə konfrans keçiriləcək, xarici 
mütəxəssislərin iştirakı ilə bu istiqamətdə 
elmi bazanın yaradılması məsələsinə diqqət 
yetirəcəyik".

“Xalq qəzeti”

Bu il Xəzərin səviyyəsi  
35 sm aşağı düşüb 

Milli həmrəyliyin təntənəsi
Vətən müharibəsində Azərbaycanın əldə etdiyi parlaq qələbədən 

sonra Dünya Azərbaycanlılarının Həmrəyliyi Günü fərqli şəkildə, daha 
yüksək əhvali-ruhiyyə ilə qarşılanır. Çünki bu əlamətdar bayramın 
özündə daşıdığı milli həmrəylik anlayışı İkinci Qarabağ savaşında 
möhtəşəm zəfərimizi şərtləndirdi, xalqımızı bir yumruq kimi Prezi-
dent, Ali Baş Komandan cənab İlham Əliyevin ətrafında birləşdirdi 
və uzun illər ürəklərdə kök salan yurd nisgilinə son qoydu, doğma 
ocaqlarından 30 il ərzində didərgin salınan məcburi köçkünləri Vətən 
istəyinə qovuşdirdu.  

Yeri gəlmişkən, Azərbaycanda, 
eləcə də respublikamızdan kənarda 
yaşayan soydaşlarımız arasında 
milli həmrəyliyin, təəssübkeşliyin 
möhkəmlənməsi ümummilli lider 
Heydər Əliyevin adı ilə bağlıdır. Dahi 
şəxsiyyətin ikinci dəfə hakimiyyətə 
gəlişi ərəfəsində ölkəmizdə acınacaqlı 
şərait hökm sürürdü. Ötən əsrin 90-cı 
illərinin əvvəllərində respublikada ya-
şanan xaos, qarışıqlıq nəticəsində ölkə 
vətəndaş qarşıdurması ilə üzləşmişdi. 
Cəmiyyətdə qütbləşmə dəhşətli 
dərəcədə dərinləşmiş və separatizm 
meyilləri baş qaldırmışdı. Ermənistanın 
işğalçılığına qarşı aparılan müharibədə 
ön xətt mövqelərimiz müdafiəsiz qal-
mışdı. Ulu öndərin xalqın təkidli tələbi 
ilə ölkə rəhbərliyinə gəlişi Azərbaycanda 
davamlı sabitliyin və iqtisadi tərəqqinin 
əsası qoyuldu,  milli birliyə nail olundu, 
azərbaycançılıq anlayışı milli təfəkkür 
tərzinə çevrildi. 

Bütün bunlarla bərabər, dahi 
öndərimizin rəhbərlik etdiyi müstəqil 
Azərbaycan ayrı-ayrı ölkələrdə 
məskunlaşan soydaşlarımızın mil-
li iftixar, mənəvi dayaq və güvənc 
yerinə çevrildi. Ümummilli lider Heydər 
Əliyev təkcə respublikamızda deyil, 
eyni zamanda, dünyanın müxtəlif 
ölkələrində yaşayan azərbaycanlılar 
arasında milli həmrəyliyin yaranmasını, 
möhkəmlənlənməsini qarşıya prioritet 
vəzifə kimi qoydu və qısa müddətdə bu 
önəmli məqsədə nail oldu.   

Onu da qeyd edim ki, dahi şəxsiyyət 
bu zəruri, taleyüklü məsələnin 
gerçəkləşməsinə hələ Naxçıvanda 
olarkən başlamışdı. Onun təşəbbüsü 
ilə 1991-ci il dekabrın 16-da Naxçıvan 
Muxtar Respublikasının Ali Məclisi 
“Dünya azərbaycanlılarının həmrəylik 
və birlik günü haqqında” qərar qəbul 
edərək, dekabr ayının 31-ni Dünya 

Azərbaycanlılarının Həmrəyliyi Günü 
elan etdi.  

Bu qərar müstəqilliyini yeni elan 
etmiş Azərbaycanda milli həmrəylik 
ideyasının möhkəmlənməsinə 
əvəzsiz töhfə idi. Birlik və həmrəylik 
istiqamətində atılmış bu addım sonrakı 
dövrlərdə xalqımızın vahid ideologi-
ya ətrafında birləşməsində mühüm 
rol oynadı.  1993-cü ildə xalqın istəyi 
ilə Heydər Əliyevin respublikamıza 
rəhbərliyə başlamasından sonra Dünya 
Azərbaycanlılarının Həmrəyliyi Günü 
daha geniş vüsət taparaq ürəklərdə 
vətən eşqi, milli və mənəvi birlik hissləri 
bəsləyən hər bir soydaşımız tərəfindən 
güclü dəstək aldı.

Ulu öndərin milli həmrəylik və 
azərbaycançılıq amalının şüurlar-
da  möhkəm yer tutmasına yönələn 
uzaqgörən siyasəti ötən 18 ildə 
 Prezident İlham Əliyev tərəfindən 
uğurla davam etdirildi. Bu, Vətən 
müharibəsində işğalçılar üzərində 
möhtəşəm zəfərimizi gerçəkləşdirdi.  
Dövlətimizin başçısı savaşdan son-
ra çıxışlarının birində bu barədə 
dedi: “Biz döyüş meydanında, siyasi 
müstəvidə, istənilən formatda gücü-
müzü, müstəqilliyimizi göstərdik. Bu 
müharibədə biz nə qədər böyük sınaq-
lardan çıxdıq, nə qədər böyük təzyiqlərə 
məruz qaldıq. Amma haqq yolundan 
dönmədik, daim irəliyə getdik, qələbəyə 

doğru inamla addımladıq. Çünki mən 
xalqın dəstəyini hiss edirdim, xalqın ina-
mını görürdüm. Məni heç nə dayandıra 
bilməzdi. Çünki bilirdim ki, biz haqlıyıq. 
Biz öz ərazi bütövlüyümüzü bərpa edi-
rik, öz torpaqlarımızı qaytarırıq”. 

İkinci Qarabağ müharibəsinin 
davam etdiyi günlərdə dünyanın bütün 
ölkələrində yaşayan azərbaycanlılar 
da tarixdə görünməmiş dərəcədə 
fəallıq göstərdilər, daha sıx birləşdilər. 
Yaşadıqları ölkələrdə Azərbaycanın 
haqq səsinin eşidilməsi üçün səylərini 
əsirgəmədilər. Müqəddəs Vətən 
müharibəsi zamanı xaricdə yaşa-
yan soydaşlarımızın düşmənin və 
anti-Azərbaycan dairələrin məkrli 
təxribatlarına qarşı cəsarətli etirazla-
rı, Azərbaycan həqiqətlərinin dünya 
ictimaiyyətinə çatdırılması işində 
fədakar xidmətləri qələbəmizə layiqli 
töhfə oldu. 

Emin BAĞIROV,  
AMEA Riyaziyyat və Mexanika 
İnstitutunun böyük elmi işçisi, 
mexanika üzrə fəlsəfə doktoru

